
12 ta’ Ottubru 2026 
 
L-MCAST tniedi żewġ strateġiji għall-futur tal-edukazzjoni vokazzjonali lejn l-2030 
 
Il-Kulleġġ Malti għall-Arti, ix-Xjenza u t-Teknoloġija (MCAST) nieda żewġ strateġiji nhar it-Tnejn, 
12 ta’ Ottubru,  dwar kif il-Kulleġġ se jkompli jiżviluppa l-edukazzjoni vokazzjonali, isaħħaħ ir-

rabtiet mal-industrija u jħejji lill-istudenti għall-bidliet fid-dinja tax-xogħol. 
 

Il-Viżjoni tal-MCAST lejn l-2030 u l-Istrateġija tal-MCAST dwar l-Intelliġenza Artifiċjali 2026–2030 
ġew ippreżentati fil-Kampus ewlieni tal-MCAST f’Raħal Ġdid, waqt attività li laqqgħet flimkien 

studenti, edukaturi, rappreżentanti mis-settur edukattiv u mill-industrija. It-tnedija saret ukoll 
fis-sena li fiha l-Kulleġġ qed jiċċelebra l-25 anniversarju mit-twaqqif tiegħu, b’aktar minn 50,000 

gradwat mill-2001 ’l hawn. 
 

Il-pjan strateġiku l-ġdid jistabbilixxi tmien objettivi, fosthom il-modernizzazzjoni tal-faċilitajiet 

tat-tagħlim, it-titjib tal-esperjenza tal-istudenti, it-tisħiħ tat-tagħlim ibbażat fuq ix-xogħol 
(Work-Based Learning), l-importanza tas-sħubijiet internazzjonali u ż-żieda fir-riċerka applikata. 

Il-miżuri proposti jinkludu korsijiet aktar flessibbli u micro-credentials, l-integrazzjoni tal-ħiliet 
diġitali u tal-għarfien dwar l-intelliġenza artifiċjali fil-programmi ta’ studju, taħriġ għall-

ħaddiema f’teknoloġiji emerġenti u aktar appoġġ lill-istudenti. Il-pjan jipprevedi wkoll 
monitoraġġ aktar effettiv tal-prestazzjoni akkademika u tal-operat tal-Kulleġġ. 

 
Dawn l-istrateġiji humwa marbuta wkoll mal-għanijiet tal-Viżjoni Malta 2050, partikolarment fl-

oqsma tal-ħiliet, l-innovazzjoni u t-tagħlim tul il-ħajja. Huma jibnu fuq il-ħidma li l-MCAST diġà 
jwettaq mal-industrija. Fl-2025, 66% tal-istudenti full-time kienu qed isegwu programmi li 
jinkludu apprendistat jew esperjenza ta’ xogħol bħala parti mill-istudji tagħhom. 
 
Waqt it-tnedija, il-Prinċipal u Kap Eżekuttiv tal-MCAST, Stephen Vella, qal li l-Kulleġġ għandu r-
responsabbiltà li jħejji lill-istudenti għal karrieri li se jkomplu jinbidlu matul il-ħajja tax-xogħol 
tagħhom. 
 
"Ir-responsabbiltà tagħna tmur lil hinn milli nħejju lill-istudenti għall-ewwel impjieg tagħhom. 

Irridu nagħtuhom l-għarfien, il-ħiliet prattiċi u l-kapaċità li jagħmlu ġudizzji tajbin biex ikunu 
jistgħu jkomplu jitgħallmu tul il-karriera tagħhom. It-teknoloġija se tbiddel ħafna professjonijiet, 
iżda n-nies iridu jibqgħu fiċ-ċentru tad-deċiżjonijiet tagħna." 
 
Is-Sur Vella saħaq ukoll li l-Kulleġġ se jkompli jżomm standards edukattivi għoljin filwaqt li joffri 
opportunitajiet lil studenti minn realtajiet u esperjenzi differenti. 
 
"L-inklużjoni ma tfissirx li nbaxxu l-istandards. Tfisser li nagħtu lil aktar nies l-opportunità li 

jilħquhom. M'għandniex niġġudikaw il-potenzjal ta’ persuna minn fejn bdiet, iżda minn dak li 
kapaċi tikseb." 

 



Matthew Vella, Segretarju Permanenti fil-Ministeru għall-Edukazzjoni u l-Isport, laqa’ t-tnedija 
tal-istrateġiji u enfasizza r-rwol tal-MCAST fl-istrateġija nazzjonali għall-edukazzjoni. 
 
"L-għan tagħna huwa li nibnu sistema edukattiva li toffri toroq differenti għas-suċċess, twieġeb 
għall-ħtiġijiet tas-soċjetà u tal-ekonomija, u tħeġġeġ it-tagħlim tul il-ħajja. L-edukazzjoni 
vokazzjonali hija parti essenzjali minn din il-viżjoni, u l-MCAST għandu rwol importanti biex 

jiżgura li l-edukazzjoni tibqa’ rilevanti, inklużiva u kapaċi tadatta għall-bidliet." 
 

L-attività inkludiet żewġ diskussjonijiet b’panel. L-ewwel waħda, laqqgħet flimkien lir-
rappreżentanta tal-istudenti Amy Vella, lid-Deputat Prinċipal Ann Marie Cassar u liċ-Chairperson 

Eżekuttiv tal-Kunsill Nazzjonali għall-Ħiliet, Dr Jeffrey Pullicino Orlando. Id-diskussjoni tmexxiet 
minn Dr Heathcliff Schembri. 

 
It-tieni panel, ‘Għaliex Jeżisti l-MCAST? Ir-Rwol ta’ Kulleġġ Vokazzjonali fl-2030’, kellu l-

parteċipazzjoni tal-alumnus tal-MCAST Anthony Debattista, id-Deputat Prinċipal Dr Ing. Stephen 

Sammut, l-ekonomista Marisa Xuereb, il-Kap Eżekuttiv tal-Aġenzija Żgħażagħ Jason Zammit, l-
akkademika u riċerkatriċi fil-qasam tal-ugwaljanza Prof. Anna Borg, u l-imprenditur Mark 

Bajada. Id-diskussjoni tmexxiet minn Dr Ivan De Battista. 
 

Id-diskussjonijiet iffukaw fuq il-valur tal-kwalifiki vokazzjonali, il-ħtiġijiet li qed jinbidlu fis-suq 
tax-xogħol, l-opportunitajiet għall-istudenti, partikolarment il-prattika fuq il-post tax-xogħol u l-

apprendistati, kif ukoll ir-responsabbiltajiet usa’ tal-Kulleġġ lejn is-soċjetà. 
 

Fl-għeluq tal-attività, Horace Laudi, President tal-Bord tal-Gvernaturi tal-MCAST, enfasizza l-
importanza li l-pjanijiet jitwettqu fil-prattika. 
 
"Ir-responsabbiltà tal-Bord hija li jiżgura li dawn l-impenji jwasslu għal titjib fit-tagħlim, fis-
servizzi għall-istudenti u fil-mod kif jitmexxa l-Kulleġġ. Irridu nużaw ir-riżorsi tagħna b’mod 
responsabbli, inkejlu l-progress li nagħmlu u nibqgħu responsabbli lejn l-istudenti u l-
komunitajiet li naqdu." 
 
Il-Viżjoni tal-MCAST lejn l-2030 u l-Istrateġija dwar l-Intelliġenza Artifiċjali qegħdin fuq is-sit 

elettroniku tal-Kulleġġ. 
 

TMIEM 


